
МЕШОВИТ ПАРЛАМЕНТАРЕН КОМИТЕТ - РЕПУБЛИКА МАКЕДОНИЈА И ЕВРОПСКАТА УНИЈА 
Деветти состанок, 3 и 4 ноември 2011 година, Скопје
Заеднички препораки
(усвоени на 4 ноември 2011 година)
Мешовитиот парламентарен комитет - Република Македонија и Европската унија го одржа својот Деветти состанок во Скопје на 3 и  ноември 2011 година, под заедничко претседавање на г. Јорго ШАЦИМАРКАКИС (АЛДЕ, Германија) и г. Кенан ХАСИПИ (Демократска партија на Турците, Република Македонија). 

На овој состанок Комитетот имаше размена на мислења за односите меѓу Република Македонија и Европската комисија со г-ѓа Теута АРИФИ, потпретседател на Владата на Република Македонија задолжена за европски прашања, г. Никола ПОПОВСКИ, министер за надворешни работи, во име на Владата на Република Македонија, г. Роберт Лидел, в.д. шеф на Делегацијата на Европската унија во Република Македонија, во име на Европската унија 
Мешовитиот парламентарен комитет се осврна на следниве прашања:

· Односите меѓу Европската унија и Република Македонија,
· Одбележување на 10-годишнината од донесувањето на Охридскиот рамковен договор, во контекст на културниот диверзитет во Република Македонија,
· Реформите на јавната администрација, судството, борбата против корупцијата и организираниот криминал и актуелната состојба со визната либерализација,
· Граѓанското општество и учеството на граѓаните во процесот на одлучување, слободата на изразување и медиумите - разгледување на актуелната состојба,
· Економската состојба, кризата во еврозоната и ефектите врз Република Македонија и
· Транспортните коридори во земјата и искористување на средствата од европските фондови за нивна реализација.
Имајќи ги предвид:

А.
Извештајот за напредокот на Република Македонија и Стратегијата за проширување и главните предизвици 2011-2012 година од 12 октомври 2011 година;
Б. Партнерството за пристапување усвоено од страна на Советот на ЕУ во февруари 2008 година;
В. Резолуцијата на Европскиот парламент по Извештајот на Комисијата за напредокот на Република Македонија во 2010 година од 7 април 2011 година;
Г. Изјавата од Сараево на претседавачот со Состанокот за Западен Балкан одржан на високо ниво на 2 јуни 2010 година, со која се одбележа 10-годишнината на Самитот во Загреб;
Д. 10-годишнината од потпишувањето на Охридскиот рамковен договор и
Ѓ. Заклучоците од Конференцијата за слобода на изразувањето "Зборувај отворено!", организирана од страна на Комисијата од 6 мај 2011 година во Брисел, со претставници на медиумите и граѓанското општество од Западен Балкан и Турција.
Мешовитиот парламентарен комитет, согласно со правилото 3 од својот Деловник за работа, ги упатува следниве препораки до институциите во Република Македонија и во Европската унија:

За односите меѓу Европската унија и Република Македонија

1. Ја пофалува Република Македонија за напредокот постигнат по изминатиот Извештај за напредокот и ја поздравува третата по ред препорака од стана на Комисијата за отпочнување процес на преговори; 
2. По недвосмислената заложба од Самитот во Сараево во 2010 година за европската перспектива на земјите од Западен Балкан, перспектива која се смета како клучна за стабилност и развој на регионот, го повторува своето барање до Советот да ја потврди препораката на Комисијата без натамошно одлагање и бара започнување на преговорите во блиска иднина,  засновано врз фер условеност во рамките на процесот за стабилизација и асоцијација; 
3. Ја зема предвид Резолуцијата на Собранието во која се изразува загриженост за отсуство на придавката "македонски" во извештаите на ЕК за напредокот од 2009 година наваму, жали за негативната реакција што овој аспект ја предизвика во јавноста оваа година и очекува дека Европската комисија и Европскиот парламент ќе го имаат тоа предвид при изготвувањето на наредните извештаи за Република Македонија;
4. Силно ги охрабрува владите на Република Македонија и Грција да ги интензивираат нивните напори во рамките на разговорите под медијација на ОН, како и во билатералните директни разговори, со цел да се изнајде решение на разликите околу "прашањето за името", ги повикува двете страни да преземат  конструктивни чекори кои позитивно ќе влијаат на нивните добрососедски односи;
5. Нотира дека прашањето за името е билатерално прашање, кое не е поврзано со пристапните преговори, потсетува дека преговорите за пристапување се засноваат на исполнување на копенхашките критериуми и не треба да бидат користени од ниедна земја за решавање на билатерални прашања;
6. Ја повторува поканата на Европскиот парламент упатена до Високиот претставник за надворешна и безбедносна политика на ЕУ и до Комесарот надлежен за проширување да помогнат во договорот за прашањето за името и да понудат политичко водство, со целосно почитување на тековниот процес на преговори и одредбите од Повелбата на ОН;
7. Го поздравува фактот што парламентарните избори одржани во јуни оваа година во Република Македонија беа во најголем дел во согласност со меѓународните стандарди и кои согласно со наодите на набљудувачката изборна мисија на ОБСЕ/ОДИХР беа конкурентни, транспарентни и добро организирани на целата територија на земјата, сепак ñ препорачува на Владата да се осврне на недостатоците и целосно да ги спроведе препораките на набљудувачката мисија за изборите на ОБСЕ/ОДИХР;
8. Го поздравува подобрениот капацитет за преземање на обврските за членство од страна на Република Македонија и напредокот постигнат во исполнување на обврските од Договорот за стабилизација и асоцијација (ДСА), особено Поглавјето V и Партнерството за пристапување, сепак, бара од Владата да се осврне на поголемите недостатоци за ефективно спроведување на донесеното законодавство и да осигури финансиски ресурси за целосна имплементација на законодавството на ЕУ, го поддржува постојаниот предлог на Европската комисија за преминување во втора фаза од асоцијацијата согласно со ДСА без натамошно одлагање;  
9. Забележува дека Република Македонија продолжува значително да ги исполнува политичките критериуми и фактот дека е постигнат одреден напредок во однос на реформите на парламентот, судството, јавната администрација и почитувањето и заштитата на немнозинските заедници, сепак, препорачува осврнување на преостанатите клучни предизвици, особено во однос на слободата на изразување во медиумите, независноста на судството, реформата на јавната администрација и борбата против корупцијата и зајакнување на напорите за унапредување на политичкиот дијалог;
За одбележувањето на 10-годишнината од донесувањето на Охридскиот рамковен договор, во контекст на културниот диверзитет во Република Македонија
10. Забележува дека Охридскиот рамковен договор (ОРД), кој ја бележи својата 10-годишнина, продолжува да биде клучен елемент за демократијата и владеењето на правото во Република Македонија и го поздравува напредокот постигнат во натамошното спроведување на Законот за јазиците во државните институции, децентрализацијата и правичната застапеност и за зголемувањето на бројот на немнозинските етнички заедници, особено ромската и турската заедница, во процесот на правична застапеност, ја нагласува потребата од натамошна имплементација на овој принцип за горенаведените етнички заедници;
11. Забележува дека 10-годишнината од ОРД претставува добра можност за унапредување на дијалогот меѓу заедниците во Република Македонија и затоа ñ препорачува на Владата да ги евалуира достигнувањата и да предложи активности за негова имплементација, во таа насока обрнува внимание на потребата за ефективно функционирање на парламентарниот комитет за меѓуетнички односи во законодавниот процес, како и на зајакнување на функционалните и финансиските капацитети на Агенцијата за унапредување на правата на заедниците и натамошно спроведување на процесот на децентрализација;
12. Обрнува внимание на значењето од натамошна промоција и ефективна имплементација на Стратегијата за интегрирано образование за унапредување на меѓуетничката кохезија;
13. Го поздравува подобрувањето на интеграцијата на Ромите во системот за образованието, но сепак бара од Владата да ги зголеми напорите за подобрување на нивниот стандард на живеење и антидискриминација;
14. Жали за прекинот на пописот во Република Македонија, кој започна во октомври оваа година и бара од Владата да претстави кредибилен и непристрасен план за спроведување на процесот во блиска иднина;
За реформите на јавната администрација, судството, борбата против корупцијата и организираниот криминал и актуелната состојба со визната либерализација
15. Забележува дека и покрај свежиот стимул на процесот на реформите на ЕУ од страна на новата Влада и напредокот во однос на рамката на јавната администрација и создавањето на Министерство одговорно за реформите во јавната администрација и мерките преземени за едношалтерски систем, напредокот на целокупната имплементација на реформи останува ограничен, затоа препорачува подобрување на политиката на регрутирање на државната служба и почитување на принципите на транспарентност, професионализам и независност, препорачува обезбедување на правична и соодветна застапеност и финансиска рамка на услугите на локално ниво, на крај предлага решавање на недостатоците во Законот за административни процедури со цел да се осигури ефективно обезбедување на административните услуги и заштита на граѓаните;
16. Го поздравува широко опфатениот пакет на закони наменет за зајакнување и ефикасност и независност на судството во многу делови, ја поздравува во таа насока ефикасната работа на Академијата за судии и јавни обвинители, како и целосната посветеност во достигнувањето на стандардите на независен, модерен и транспарентен правосуден систем, препорачува да се продолжи со спроведување на претходните реформи; 
17. Особено високо ги евалуира донесените измени од страна на Собранието на Република Македонија во Законот за судовите и Законот за Советот на јавните обвинители со кои министерот за правда останува член во Судскиот совет и во Советот за јавни обвинители, но без право на глас, со што се исполни препораката на Европската комисија за зајакнување на независноста на судскиот систем;
18. Забележува дека се направени измени во правната рамка за антикорупциската политика, во согласност со препораките на ГРЕКО, сепак, забележува дека корупцијата сé уште е присутна во одредени области и продолжува да претставува сериозен проблем, затоа ја нагласува потребата за фокусирање на случаи со висок степен на корупција, како и значително подобрување на транспарентноста на јавните трошоци и финансирањето на политичките партии, го поздравува напредокот на Република Македонија која беше рангирана како 62 од вкупно 178 земји во Перцепциите за индексот на корупција на Transparency International за 2010 година, што е за повеќе од 40 места погоре на листата споредено со 2005 година;
19. Бара од Владата да се осврне на системските недостатоци за одговорност во рамките на агенциите за спроведување на законот, како што е наведено во Извештајот за напредокот за 2011 година;
20. Ги поздравува напорите на Владата за подобрување на  условите во неколку затвори во државата и повикува на подготовка на ефективна национална стратегија за затворскиот систем;
21. Ја нотира континуираната целосна соработка со Меѓународниот кривичен суд за поранешна Југославија (МКСЈ), во таа насока го забележува усвојувањето од страна на Парламентот  на Автентичното толкување на Законот за амнестија, во кое се наведува дека амнестијата ги опфаќа осомничените за сите случаи кои не се процесуирани од страна на МКСЈ;
22. Ја нагласува големата важност што ñ се дава на визната либерализација дадена од ЕУ на 19 декември 2009 година на граѓаните на Република Македонија, со задоволство нотира дека по визната либерализација за граѓаните кои патуваат во шенгенската област која влезе во сила на 19 декември 2009 година, правилата за визна либерализација беа почитувани од мнозинството патници и бара од Владата да продолжи со своите тековни напори да спречи каква било злоупотреба, го нотира поствизно либерализацискиот мониторинг механизам на Комисијата во рамките на процесот за стабилизација и асоцијација, како и нејзиниот предлог за изменување на визната либерализација, кој ќе дозволува времено суспендирање на постојниот режим на визна либерализација со трета земја, во случај на неочекуван наплив на лица;
23. Го поздравува потпишувањето на оперативниот договор меѓу Македонија и Европол со цел за значително да ја помага размената на аналитички податоци и да се подобри борбата против организираниот криминал и тероризмот, го нотира Актот за систематизација и промените кои ги воведе Одделот за организиран криминал во Министерството за внатрешни работи за да се подобри функционалноста и интеграцијата во националниот и меѓународниот систем за разузнавање при кривична истрага, го поздравува новиот Кривичен законик кој треба да ја подобри истражната постапка за комплексни случаи за организиран криминал и корупција;
За граѓанското општество и учеството на граѓаните во процесот на одлучување, слободата на изразување и медиумите - разгледување на актуелната состојба

24. Забележува дека граѓанските и политичките права генерално се почитувани и дека е направен натамошен напредок на тој план;
25. Го поздравува неодамна отворениот дијалог меѓу Владата и медиумите преку формирањето на работна група која треба да ги идентификува слабостите на полето за слобода на медиумите и да подготви акциски план за надминување на истите и препорачува негово продолжување и поголемо продлабочување, особено поради сериозната загриженост за недостигот на слобода на изразување во медиумите;
26. Изразува загриженост за извештаите според кои новинарите и уредниците сė уште се предмет на политички притисоци и бара засилен ангажман за поголем диверзитет на ставови изразени во медиумите, бара од Владата  подобрување на имплементацијата на законодавството за сопственоста на медиумите, подеднаква примена на законите независно од нивната уредувачка политика, избегнување на незаконска монополска позиција во сопственоста кај медиумите, политичко влијание врз нив, предвидување на одредби за транспарентност во владиното рекламирање, исто така, бара заштита и зајакнување на улогата на јавниот дифузен сервис;
27. Ги повикува властите на Република Македонија да ги усвојат сите потребни мерки за да ја помогнат работата на пресот, без разлика на мислењето или на политичката ориентација, а особено да се декриминализира клеветата, ја поздравува иницијативата за организирање тркалезна маса која ќе ги идентификува главните слабости во секторот за медиуми и да подготви акциски план за надминување на тековните проблеми, вклучително и прашањето на клевета;
28. Забележува со загриженост дека Република Македонија е рангирана на 68 место на Индексот на Репортери без граници за 2010 година, тргнувајќи надолу од 34 место во 2009 година;
За економската состојба, кризата во еврозоната и ефектите врз Република Македонија 

29. Го забележува новиот "пакет на шест" мерки кои се наменети за финансиската и економската криза во Европската унија, вклучувајќи и Реформа на Пактот за стабилност и растеж и надзор над економските политики, договорен од страна на институциите на ЕУ во октомври 2011 година;
30. Го забележува закрепнувањето на економијата на Република Македонија во втората половина на 2010 година и договорот со ММФ за кредитна линија за претпазливост кон крајот на 2010 година, сепак, бара од Владата да се осврне на високата структурна невработеност, како и на неадекватните институционални капацитети во јавната администрација и на регулаторните и надзорните агенции;
31. Го поздравува континуираниот напредок постигнат на полето на исполнување на економските критериуми за пристапување на Република Македонија, а особено напредокот кон остварување на целосна пазарна економија, имено преку олеснување на регистрацијата на компании и поедноставување на регулаторната рамка и зајакнувањето на контактите со бизнис заедниците; 
32. Ја поздравува оцената на Комисијата дека земјата може да се справи со конкурентните притисоци и пазарните сили во Унијата на среден рок, под услов истата ригорозно да ги спроведува реформските програми за намалување на големите структурни слабости;
33. Со задоволство забележува дека Република Македонија е рангирана на 22 место од 183 земји, на Извештајот на "Водење бизнис" на Светската банка за 2011 година, како трета реформаторска економија во светот, забележува дека на Индексот за глобална конкурентност за 2011-2012 година, земјата го задржа 79 место од 142 земји;
34. Го поздравува Договорот од октомври 2011 година меѓу Владата, синдикатите и асоцијациите на работодавачи за воспоставување на минимална плата, ја повикува Владата да се заложи за дополнителни мерки за работниците кои заработуваат под утврдената минимална плата;
За транспортните коридори во земјата и искористување на средствата од европските фондови за нивна реализација 
35. Го поздравува напредокот во делот на трансевропските мрежи и континуираниот развој на транспортот, енергијата и телекомуникациските мрежи, го поздравува активното учество на земјата во Транспортната опсерваторија на Југоисточна Европа и Енергетската заедница; 
36. Ги поздравува напорите на Владата и покрај тешкотиите да го заврши преостанатиот дел од делницата Демир Капија - Смоквица од автопатот на Коридорот 10, како и железничките врски од Коридорот 10, исто така, ја повикува Владата да продолжи со активностите околу финализирање на железничките врски и на Коридорот 8; ја поздравува намерата на владата да ги подобри и реконструира железничките врски од Скопје до Белград, Софија, Солун и Тирана;  
37. Ги нотира владините напори за обнова на локалната инфраструктура во земјата за подобрување на алтернативниот туризам и животот на граѓаните, во таа насока ја охрабрува земјата на подинамичен пристап во проектите за регионален развој во рамките на Инструментот за претпристапна помош (ИПА), со што ќе се зголеми прекуграничната соработка и контактите меѓу земјите во регионот; 
38. Ги повикува властите на Република Македонија да ја отворат граничната линија за пешачење и велосипедизам меѓу Старо Коњарево и Габрене да се подобри делот на патеката на железната завеса меѓу Струмица и Петрич, со кофинансирање од Европската унија и
39. Го поздравува напредокот направен во однос на транспонирањето на законодавството за животна средина на ЕУ во националното законодавство, сепак, истакнува дека Република Македонија направила мал напредок во усогласувањето на законодавството за климатски промени на ЕУ и очекува дека Владата ќе вложи дополнителни напори во усогласување на домашното законодавство со законодавството за климатски промени на Европската унија.

